
Lu barattu 

 

'Ntutti li paisi cc'è statu sempri  

lu cancia e scancia,  

iu ti dugnu chistu  

e tu mi duni chiddu.  

 

Mi ricordu di nicareddu  

nni canciàvamu li figurini  

di li calciaturi, li francubulli,  

li sordi antichi e atri cosi. 

 

Ora, iu, vulissi fari un canciu cu tia, 

un canciu ca cummninissi chiossà  

a tia ca a mia, pirchì iu ti nni dassi dù  

e tu mi nni dàssitu una. 

 

Vulissi fari canciu ... si lu fazzu  

è pirchì ti vogliu beni e nun 'staiu 

attentu si sù picca o assà, 

si cci perdu o cci guadagnu. 

 

Vulissi fari canciu ...  ca iu ti dassi  

dù surrisi e tu mi dàssitu 'na vasata. 

Accussì sulu lu me cori arrifriscassi 

e nun mi turmintassi cchiù. 

  

Si accetti sugnu prontu a veniti  

a truvari anchi si fussitu  

spirduta nni lu cchiù strittu  

angulu di lu munnu. 

 

Si ti pàrinu picca dù surrisi  

sugnu prontu a daritinni chiossà,  

tri, quattru, cincu, deci, milli,  

abbastica fa canciu pi 'na vasata. 

 

Cu cci guadagna  

è l'amuri chi chi haiu pi tia, 

dammi 'sta vasata bedda mia! 

